
Jagadadishakti Stotram

జగదాదిశక్తిస్తోత్రమ్

దేవీం నమామి శిరసా జగదాదిశక్తిం
కాత్యాయనీం భగవతీం సుఖదాం చ దుర్గామ్  ।

యాహన్తి రాక్షసగణాన్యుధి భద్రకాలీ
సా పాతు మాం భగవతీ గిరిజా కరాలీ ॥ ౧॥

మాహేశ్వరీ త్వమసి వైష్ణవీ   నారసింహీ
బ్రాహ్మీ  త్వమేవ లలితా సురసున్దరీ  త్వమ్ ।

వారాహి షోడశి కరాలి శుభే త్వమైన్ద్రీ 
కౌమారి భైరవి  జయే సతతం నమస్తే ॥౨॥

శైలే  వనే వసతియో వనరాజసింహ
ఆరుహ్య తం భ్రమతి  దుర్గమపర్వతేషు  ।

గ్రామేషు యా చ నగరేషు చ మన్దిరేషు
సా పాతు మాం భగవతీ జగదాదిశక్తిః ॥ ౩॥

యాక్వాపి లోకజననీ ప్రథితా  భవానీ
యా సర్వమఙ్గలయుతా  చ శుభా మృడాణి ।

తాం చణ్డికాం  హతఖలామధునా స్మరామి
తాం కాలికాం భగవతీం శిరసా నమామి ॥ ౪॥

జ్వాలాముఖీ త్వమసి భానుముఖీ ప్రభా  త్వ-
ముల్కాముఖీ రవిముఖీ వడవాముఖీ త్వమ్ ।

కణ్ఠే నిజే ధరతియా రిపు ముణ్డమాలాం
సా పాతు మాం భగవతీ జగదాదిశక్తిః ॥ ౫॥

అష్టాదశాపి  చ భుజాః ప్రభవన్తి  యస్యాః
యాపూజ్యతే దశభుజా క్వచనాష్టహస్తా  ।

యాదైత్యశుమ్భ -మహిషాసుర-మర్దినీ  చ
తాం చణ్డికాం  భగవతీం ప్రణమామి  దుర్గామ్  ॥౬॥

జగదాదిశక్తిస్తోత్రమ్

మాతఙ్గినీ  త్వమసి భూతభయఙ్కరీ త్వం
శ్రీకాలికాసి  రిపుహా జగదమ్బికాసి ।

వైరోచినీ  త్వమసి కాలజయా తమిస్త్రా
త్వం డాకినీ యమనిశాసి నమోఽస్తు తుభ్యమ్ ॥ ౭॥

భీమాకృతే త్రిపురసున్దరి   రాక్షసఘ్నే
తారాఽఽకృతే త్రిపురభైరవి   కాలవహ్నే ।

ఘోరాకృతే త్రిగుణదే  త్రిపురారివన్ద్యే 
ధూమాకృతే భువనజీవనదే నమస్తే ॥౮॥

కాల్యై  నమోఽస్తు సతతం జగదమ్బికాయై
దేవ్యై  నమోఽస్తు హరిణాధిపవాహనాయై ।

తేజః ప్రభాకిరణభూషితమస్తకాయై
తస్యై  నమోఽస్తు సతతం జగదాదిశక్త్యై  ॥౯॥

యోత్పత్తిపాలనకరీ జగతీ జనానాం
గన్ధర్వకిన్నరసురార్చితపాదపద్మా  ।

శర్వప్రియా  ప్రియశివా  శివదా శివానీ
సా పాతు మాం భగవతీ గిరిజా భవానీ ॥ ౧౦॥

యాశాఙ్కరీ భగవతీ వృషవాహనస్థా
తాం మోక్షదాం శివకరీం హృదయే భజామి ।

శఙ్ఖత్రిశూలహలచక్రగదాఽఽయుధా   యా
సా పాతుమాం భగవతీ జగదాదిశక్తిః ॥ ౧౧॥

ఇతి శ్రీరామకిశోరమిశ్రవిరచితం   జగదాదిశక్తిస్తోత్రం  సమ్పూర్ణమ్  ।

